
Li Rantoele gazete 
l° 52 (Ivier 2009-2010) 

3 

Amerike nonnrece : Årdjintene aeyir, Colombeye enute… 

Les ptits k' on spotche: si bate ou disparexhe 

Gabriel Longueville 
Li viyaedje d' Etables (loukîz 
p. 5) a belmint candjî dispoy 
1940, avou s' bele novele 
mwaireye [mairie] et si 
scwere Gabriel Longueville. 
C' est l' no d' on djonne 
priyesse francès né po siervi 
les ôtes. I décide d' aler e-n 
Årdjintene. Vola, on l' mete 
dins on diocese di ritches. 
Mins, lu, il a vnou po les 
pôves. I va trover l' eveke po 
candjî et on lyi rdene on 
viyaedje di pôvès djins, 
Chemical, dins l' diocese del 
Riga, e fén fond do payis.  
Lu pere Longueville a on 
vicåre, Carlos Murias. A 
poenne arivé a Chemical, i 
voet ki des gros camions di 
ritches martchands vnèt 
cweri les fruts et les 
verdeures bonmartchî et k' i 
les rvindèt beazè tchir dins 
l' grande veye. Pitit-z a ptit, li 
pere Gabriyel fwait 
comprinde ås djins di s' pitit 
viyaedje k' i sont espwetés. 
Mins il ont peu des rvindjes. 
Il amonte ene coperative, et 
avou on vî camion k' il a 
remantchî, i cmince a 
moenner lu-minme les fruts 
et legumes al veye. On vike 
mî dins l' pitit viyaedje. Mins 
les gros sont mwais. On 
djoû, del shijhe, on vént 
houkî l' pere po on malåde al 
moirt ki s' vout cfessî. Come 
ça flaire l' agnon, les deus 
peres î vont eshonne. On 
n' les voet nén rvini, et li 
londmwin tot å matén, on 
rtrove les deus coirs dins 
ene cårire nén lon do 
viyaedje. C' esteut l' 18 di 
djulete 1976. 
Mimile Petcheur, li 18 di 
nôvimbe 2009 

Li fén des Embarasses ? 
Li 10 di nôvimbe, dj' a 
rescontré Belisario Domico 
Bailarin eyet Nora Domico 
Domico, deus moenneus do 
peupe Embera Katiosse, del 
Colombeye. 
Ces djins la, les 
Emberasses, c' est onk des 
"peupes prumîs" ki vicnut co 
el Colombeye, on payis el 
guere dispoy des ans et des 
razans. Vaila i n' fwait nén 
bon viker, k' on soeye blanc, 
metisse, noer ou co pé... 
indyin (moens d' 2 åcints des 
djins). 
Li margaye vaila s' fwait inte 
troes sôres di djins : 
l' årmêye, moennêye pal 
govienmint d' droete 
d' Àlvaro Uribe ; les 
paramilitaires, des milices di 
foite droete loyeyes avou 
des politikîs do povwer et 
adon les gueriyas di foite 
gåtche, les FARC et ds ôtes 
movmints comunisses.  
Ces gueriyerosses la vicnut 
el djungue, lon erî d' tot. 
Eyet, ewou çki gn a des 
gueriyerosses, i gn a ossu 
des paramilitaires et des 
sôdårds. Et inte di zels, les 
Amerindyins. Ces-cis 
dmandnut d' dimorer 
neutes : nén po l' årmêye, 
nén po les paramilitaires, 
nén pol gueriya. Po les 
margayeus, s' on n' est nén 
avou zels ons est disconte 
zels. Et vo les ci disconte 
tertos so leu prôpe daegne, 
zels ki volnut l' påye. 
Les Emberasses c ' est 4000 
djins, 500 familes, e 
depårtumint di Córdoba. 
Dins les anêyes nonante, li 
govienmint a fwait basti ene 
grande astantche po 

l' electricité et enaiwer 7400 
ectåres di leus meyeusès 
teres, "pol bén do payis". 
Sins lzî dmander leu-z 
advize, mågré les clawes del 
mwaisse lwè. Metingues, 
rotaedjes, campagne 
daegnrece, des samwinnes 
d' ocupåcion do ministere di 
l' Evironmint, procès 
disconte l' estat … al vude. I 
n' riçuvront ki kékès çanses 
et des aides pol santé. 
Asteure, les pexhons ont 
disparexhous, ou divni tot 
ptits, et les efants toumèt 
malådes. Les plaeces 
sacrêyes ont stî enaiwêyes, 
les vîs bateas n' savnut pus 
fé les longuès distances, i fåt 
des moteurs. Les liårds k' il 
ont wangnî ni sont rén divant 
les pietes, et les novelès 
rascråwes, come les 
djonnes ki boevnut, evnd. 
Ådjourdu, l estat vout basti 
ene novele astantche, ût 
côps pus grande kel prumire 
(57 000 ha, li mwetî do 
Roman Payis), sol minme 
Rio Sinu et so les minmès 
teres. Il ont djusse candjî 
l' no do pordjet.  
Ci deujhinme båraedje la, 
c' est codåner li peupe 
Emberasse a moirt. Les cis 
k' åront l' pus di tchance si 
rtrovront ezès bidonveyes, 
les ôtes dizartêyront. 
C' est po ls aidî ki des soces 
d' avår ci moennront ene 
campagne e 2010 po les 
sotni. Et sayî d' arester 
l' moude d' on peupe pol 
diswalpaedje d' on payis, et 
çouci, cénk cints ans après 
l' peupe-sipata [génocide] do 
discovraedje di l' Amerike. 
Djan Cayron, li 2 d' decimbe 
2009 

Economeye 

Riviker come ezès viyaedjes ?
Ké consey dinrîz, po nozôtes 
reyussi dins l' veye ? 
C' est des studiants dins ene 
grande sicole d' economeye 
inglesse ki dmandèt çoula a 
leu recteur, li djoû del fiesse 
di leu diplôme. 
Foirt åjhey, recasse-t i 
l' ome : raprindoz a rôler a 
biciclete, et sayîz di fé on ptit 
corti. 
Les djonnès djins end ont 
dmoré reyusses. Va-t i faleur 
riviker come dinltins, udon 
k' c' est l' bon vî madjuster ki 
piede ses tåtes ? 
Portant, ciste anêye ci, les 
deus Pris Nobel 
d' economeye ont stî bayîs a 
des djins ki pinsnut ene 
miete sifwaitmint. 
Elinor Ostrom, prumire 
feme Nobel d' economeye, a 
studyî kimint k' les Indyins u 
les blancs des ptits 
viyaedjes di l' Indiana 
eployént les teres et des 
bwès di leu cminålté : 
pexhons a pexhî, aclevaedje 
dins les comognes, 
abataedje des åbes, evnd. 
Et carculer les rzultats 
economikes come on l' freut 
po des dislaxhîs payis u des 
societés d' comiece.  
Ele va trover ki ça n' va nén 
si må k' çoula. Les 
decidaedjes sont rade prins; 
i sont pol bén di totes les 
djins et nén po sacwants 
k' endè profitèt tot 
meskeyant les ôtes. Les 
manires di rexhe foû di 
spexheur, cwand n a-st ene 
aroke, sont meyeu martchî. 
Did la, flaxhî djus l' avuzion 
des capitalisses ki tos les 
cmons (prôpieté da tertos) 
sont todi må manaedjîs. Et ki 
c' est l' estat ki s' endè doet 

ocuper. Ubén k' ça dvegne 
prôpieté privêye, håynêye po 
vinde å pus ofrixhant. 
Nosse Daegne, c' est l' pus 
bea des egzimpes d' ene 
sacwè k' les Teryins ont-st e 
cmon. Sorlon les deus 
grandès teyoreyes 
economikes, soeye-t i on 
vind nosse Bole a on 
"schapeu d' planete" – ene 
miete çou k' on-z a cmincî 
avou l' martchî des "cwotas 
carbone" -, soeye-t i k' on 
leye les govienmints 
s' ocuper do cayet. 
Li prumî sistinme, c' est 
l' mondialijhaedje capitalisse 
come i gn a dispu 1990. 
L' ôte, c' est les raploûs di 
tos les govienmints come a 
Copenhågue di ces tins ci. 
On-z a bén veyou, avou 
l' crijhe des liårds di 2008 et 
li rcnictance des gros 
anichteus a s' egadjî a baxhî 
leu mannixhance, ki nouk 
des deus sistinmes ni pôrè 
schaper nosse Daegne. 
Dabôrd, ripasser a ene 
economeye come on 
l' kinoxheut co enawaire dins 
les viyaedjes di Walonreye? 

Transene 1965-2005 
Dji pudrans li cas d' on ptit 
viyaedje di l' Årdene di 350 
djins, Transene, e Grand 
Libin, et vey li manaedjmint 
di sacwantès rsoûces, 
soeye-t i capitalisticmint, 
soeye-t i e cminålté d' uzeus. 
L' agricoûteure a shuvou 
l' voye capitalisse. Come di 
djusse la k' tos les cinsîs ont 
leus tchamps, et-z è fé çou 
k' i volnut. E 1965, 
l' agricoûteure fijheut viker, 
al boune, 50 familes d' ene 
cénkinne di djins; ça fwait 
bén 250 bokes, la, ça. 

Asteure, vos n' mi croeroz 
nén, gn a pus k' ene djin do 
viyaedje ki s' wangne-pwin 
vént djusse di l' ovraedje di 
cinsî.  
D' èn ôte des costés, les 
bwès sont manaedjîs come 
pa ene kiminåltés d' uzeus. 
Les manêyes (virêyes u 
côpes d' afouwaedje) sont 
pårteyes inte totes les djins 
k' ont èn aisse [âtre] et-z î fé 
do feu. Mågré k' i gn a yeu 
mo bén do disbrôlaedje 
cwand les comenes ont stî 
rebanêyes [fusionnées], gn 
a co todi bén ene 
septantinne di måjhons do 
viyaedje (so on cint) ki 
s' tchåfèt avou do bwès k' il 
ont stî abate dins leu pårt di 
virêye. Et les bwès sont todi 
bwès, poy ki l' abataedje 
shût ene "virêye" di 30 ans, 
come si no l' dit bén.  
Les tchamps, zels, ni sont 
pus tchamps. Dipus del 
mitan a divnou on plantisse 
di sapéns d' Noyé, evoyîs pa 
gros camions tocosté, lon erî 
del Walonreye, tot 
mannixhant l' air avou 
l' mazoute broûlé dins les 
tcheriaedjes.  
L' ôte mitan sieve a nouri on 
nouzome sitåve di vatches å 
laecea. Li cinsî si fwait 
crever 365 djoûs so l' anêye, 
et wangnî moens ki ça n' lyi 
costêye.  
L' ôte Pris Nobel 
d' economeye, Oliver 
Williamson, dit k' i fåt 
tenawete mete ene ahote å 
capitalisse såvaedje : todi 
pus grand, po produre todi 
meyeu martchî. 
On raptitixhreut les cinses ?  
Lucyin Mahin, li 19 di 
nôvimbe 2009 

E meye nouv cint cwarante, après des djoûs et des djoûs so les voyes et dins 
l' trén come refudjî, dj' a-st arivé e l' Ardeche et-z î dmorer do moes d' may 
disk' e moes d' setimbe dins on ptit viyaedje k' on lome Etables (come "Ståve" 
dins l' Eter-Sambe-et-Mouze). Dj' î a ristî, co on côp, ciste anêye ci po des… 

Vacances po rén e l' Ardeche 
 

ji m aveu stî ebåtchî 
amon l' boledjî, Monsieu 

Tracol k' aveut ddja cénk 
efants. Et gn a ene shijinme 
k' a vnou å monde cwand 
dj' esteu la. Après l' guere, i 
nd ont co rieu deus. 
A pårti des anêyes septante, 
avou m' feme, dj' î ons ristî 
one cwénzinne di côps e 
vacances amon l' pus viye 
k' aveut èn otel a Sint-Victor, 
lu viyaedje a costé des 
Ståves. C' est insi ku dj' ons 
cnoxhou ces djins la et leus 
efants. 
Duspoy 1993, dju n' î avéns 
pus stî. Sovint, dju djheu a 
m' valet : « Dj' î vôreu bén 
raler on côp, e-n Ardeche ! » 
- Mins, pa, s' i vs arivreut 
åk ? Dju n' inme nén du 
v' vey tot seu so les rotes ou 
dins l' trin. Cweroz après 
kéconk ki vs î moennrè. Nu 
rovyîz nén ku vs alez aveur 
cwatru-vint-nouv ans ! 
Dj' a trové ene åme sour ki 
m' î a bén vlou moenner, 
mins nén e TGV, e-n oto.  
Après bråmint des 
cweraedjes, dj' ons trové ku 
l' otel du Sint-Victor esteut 
clôs. Les troes otels du Sint-
Felicyin estént clôs ossi. 
Dj' ons cwerou dins les 
djîsses et dj' ons trové çki 
nos faleut a kékes cints 
metes dol boledjriye dou çku 
dj' aveu travayî. 
One des båshales Tracol, lu 
cene k' a ratchté lu måjhon 
des parints, m' aveut 
telefoné : « Vous viendrez 
prendre le potage avec 
moi ! » Tu sins bén, ti, lu 

« potaedje ». Schoûte ça : 
« Sope – Crawieus macaroni 
et djambon – Ratatouye – 
Polet – Froumaedje – 
Dessert – Fruts. » Tu pous 
dire ku dj' esténs guedés. 
Après 700 kilometes, ça nos 
rmontéve on bea vî côp. 
Lu londmwin, dimegne, dju 
vons a messe a Sint-Victor. 
Tins d' messe, dju rpere 
dedja cénk Tracol. Après 
messe, cwand les cénk 
m' ont yeu rabressî so les 
egrés do tchapistrea, dju 
vons prinde l' apero a 
l' måjhon du l' ancyinne 
patrone du l' otel : vén d' 
djaeye, on vere. On cåze… 
Dju nos levans avou les ôtes 
po sôrti cwand Marie-Tereze 
nos dit : « Vos deus, vos 
dmorez la ! » A l' otel 
djondant, gn aveut on 
banket du 54 invités. Elle a 
fwait apoirter tos les plats, 
onk après l' ôte, et dj' ons 
magnî l' banket a l' ouy. 
Pu, ça a shû sins aresse. 
Dj' ons stî invités amon tos 
les efants. Onk des ptits-
efants nos a priyî a l' Sicole 
Otelire du Tin l' Ermitaedje, 
dou çk' il est professeur. 
C' esteut on soper po-z 
aprinde a leus scolîs comint 
siervi a tåve dins les 
restorants ou bankets. Après 
tos ces rpas la ki s' shujhént, 
dj' av evoyî des SMS a 
m' valet k' esteut e vacances 
el Tunizeye. I m' aveut 
respondou : « Coraedje, 
popa, vs n' avoz pus ku 
troes djoûs a vs formagnî ! » 
Duspoy des anêyes, 
dj'  evoye lu calindrî dol 

posse a one feme facteur du 
Navas. Vite, dju lyi voye one 
cwåte po lyi dire ku dju sreu 
a Etables, e djîsse, a pårti 
do troes d' octôbe. Lu djudi, 
elle nos a vnou dire bondjoû 
et nos a trové gråce a l' oto 
k' a one plake beldje. Dj' ons 
rindou l' vizite a s' måjhon du 
Navas et dj' ons fwait 
conoxhance avou s'-t ome, 
Rojer, k' est on tchesseu 
d' gros. Ça fwait k' dju l' a 
rinvité a l' fiesse du Sint-
Yubert. 
E cåzant du Navas, dju 
sondje a on djonne 
manaedje ku dj' a cnoxhou e 
1980. Dins leu ptite cinse 
djondant lu tchapele du 
Notru-Dame du Navas, ils 
avint cmincî avou deus 
gades, pu cwate, pu ût… Al 
longue, ils avént one grosse 
gadulriye avou deus boks. 
Hervé aveut minme monté 
lu-minme one machine a 
mode les gades. Mins il ont 
atchté, po leu maleur, on 
troejhinme bok k' esteut 
malåde et k' a fotou 
l' maladeye a tot l' tropea. 
On-z a abatou totes les 
biesses et ils ont stî rwinés 
mågré les prumes [primes]. 
Dj' a stî foirt binåjhe du rvey 
totes les djins du 
m' deujhinme famile. Des 
bråvès djins come on n' è 
fwait pus. Si l' anêye ki vént, 
dj' ons co l' santé, dj' î rirans 
co. 
Mimile Petcheur, lu 18 du 
nôvimbe 2009 
 

D 

Enerdjeye 

L' Izlande et ses foumantès aiwes 
es djins, dji vos va 
raconter sacwantès 

afwaires di nosse voyaedje 
e-n Izlande.  
Asteure, troes samwinnes 
après k' ons a rivnou al 
måjhone, dji sai vey ene 
miete pus nete. 
Po çou k' est do payis, leu 
tchôde aiwe, c' est leu 
ritchesse. S' ele n' åreut nén 
li tchôde aiwe ki soud del 
tere et les foumants aiwîs, 
l' Izlande sereut pôve come 
si vijhene, li Grounlande. 
Cwand les djins fwaiynut des 
"måjhones" å mitan do 
dezert, aprume, il schavnut 
les pires volcanikes et 
raparfondi on trô, po fé 
rexhe del tchôde aiwe po 
s' tchåfer et s' laver avou, et 
co fé do courant. Les 
viyaedjes sont purade des 

hamteas, sins voyes, mins 
seulmint avou des barakes. 
Il ont sogne del tere esse 
coschoyowe, et po ça, i gn a 
k' les ritches k' ont des 
vraiyès måjhones. Avou les 
barakes, les djins fwaiynut 
des cinses, po-z aclever des 
berbis et des tchvås. Po 
tchaeke troke di cinses, i gn 
a ene eglijhe. 
Nos avans naivyî e deus 
basses di tchôde aiwe : al 
Bleuwe Basse (Bláa Lónið) 
ey ene ôte, Jarðböðin, dilé 
Akureiri, les deus e mitan do 
dezert.  
Les Izlandès pudnut les 
foumantès aiwes po fé do 
courant avou, come nozôtes 
avou l' tcherbon, et co po 
tchåfer les seres, et insi,  
aveur des verdeures. 

Mins come ces djins vaila ni 
voeynut nén bråmint l' solo, 
on direut k' i sont ene miete 
pus araedjîs k' nozôtes po 
lére. Ey eto pus rlidjeus.  
I sont ossu foirt furlåds, nén 
ecolodjikes. Seulmint 4 åcint 
did zels prindèt l' busse. Gn 
a pont d' tréns, mins bråmint 
des avions etur les veyes. 
Dabôrd k' i sårént ahiver pus 
di plantes et fé bråmint des 
seres, i ont ptchî rifé des 
cwårs avou les pexhons et 
adon atchter les verdeures 
des ôtes payis.  
Å resse, pont d' mizericôre 
po touwer des balinnes, des 
fokes, et peler les grossès 
biesses po fé des 
mousmints avou leus peas... 
Djôr Sfasie, li 29 di nôvimbe 
2009 

*************************************************************** 
Les olyinnes du Bive 

 
ne grande anvanceye 
pou Bive  [Bièvre] ! 

Il årè falu 7 ans pou vey, fin 
may 2010, e Pont Mack, al 
viye voye du Bive, 7 
olyinnes1. 
Ça rapinse cwand on tume 
sul foye du lårî dins ene 
cujhnêye, et dire k' on nd a 
co pou 7 ans duvant du 
s' maryî. 
Dju m' rafeye dedja d' les 
vey tourner et catourner e 
plin vint sul duzeu du 
viyaedje. 
L' electricité ki rexhrè n' irè 
nén dins les måjhons, mins 
                                                
1 olyinne = noûmot d' calcaedje do 
francès éolienne atåvlé pa li 
scrijheuse; on dit eto tournikete.  

å Moncea [Monceau-en-
Ardenne], al grosse cabene. 
Pou moenner l' courant bén 
påjhirmint, il a falu ène 
trintchêye, ût kilometes 
longue et ene cabene-rilai, 
pou renonder l' wachla 
electrike, sapinse k' i djhèt. 
O ! dju sans schapés… pou 
l' reschandixhaedje del Tere 
[réchauffement climatique].  
Tous les Bivîs (et les 
Bivresses) ont stî d' acoird, 
såf ene vwès, ene djin k' est 
alerdjike. Pourtant, gn årè 
nule poûssire ki rexhrè foû 
du zonigne ås olyinnes.2 
                                                
2 nouve ratourneure propôzêye 
cial po l' francès Parc éolien; on 
dit ossu : tourniketreye. 

Pou l' moumint, vous 
n' voeyoz k' des trôs, 2 
metes céncwante fond et 17 
m. et dmey lådje. 
Les pales seront co pus 
grandes ku des aiyes 
d' avion. On cåze du 45 
metes. 
Ça fwait qu' tout l' monde 
est contin, copuvite les 
prôpietaires des bokets k' 
on-z î a astalé les indjéns, ki 
rascodront on gros 
louwaedje, 20 ans å long. 
Vou nous la bin wårdés pa 
ces grands oujheas la, 
plantés coume des 
sintineles k' on n' ôt nén. 
Madi d' Orcîmont, li 15 
d' octôbe 2009 

 

M 

E 

Spôrts : les tchafiaedjes do Ptit Louwis (13) 

Usain Bolt, bénrade ene ledjinde 

 
es tchampionats du 
monde, c' est toudi des 

belès afaires a waitî dins 
l' boesse ås imâdjes. Bén 
etindu, Ptit Louwis èn pleut 
må d' rater çoula. I 
s' passént a Berlin. 

 
Tertous esteut foirt mouwé 
el dimegne quand on a fwait 
l' adrovâdje. Vos sintez bén ! 
C' est rola qu' i gn aveut ddja 
yeu les Djeus Olimpiques di 
1936. Èç-n anêye la, 
l' Amerikin Jesse Owens 
aveut fwait in teribe afront a 
l' propagande da Hitler eyet 
li cpagneye – ki vlént k' i gn 
åye ki des blancs capåbes 
d' esse tchampions - e 
repoirtant cwate medayes. 
- Mi, çu qu' dji ratin, c' est 
d' vir el fameus Usain Bolt 
dins les cint eyet deus cints 
metes ! 
Èm-n ome, il est toudi avou 
in lådje sourire eyet i fwait 
l' biesse. El « Jamaïcan 
academy » domene a crever 
el monde du sprint, qui ça 
fuche amon les comeres ou 
dins les omes. Paretreut 
qu' is ont çoula dins l' sonk ! 
Dedja a scole primaire, i gn 
a des competicions avou 
des etrinneus. 

Pou ndè rvinu a Usain Bolt, 
adon qui les ôtes coureus ès 
concinternut, lu, i riye eyet 
fé des séndjriyes padvant 
les cameras. Gn a nén a 
dire, mins il est seur di lu. 
Arive adon el finåle du cint 
metes. Ça sinteut l' poude 
pasqui les rivås avént coru 
foirt bén e quårts eyet 
dmeyès finåles. El tripe 
tchampion du monde a 
Ozaka, Tyson Gay eyet el 
pus rapide e quårt di finåle, 
Asafa Powel avént l' espwer 
d' el bate. 
- Nos avans co tertous dins 
l' tiesse les imâdjes d' ès 
triyonfe a Pekin, quand il a 
spotchî ses adversaires pou 
dvinu tchampion olimpique 
du cint metes. Èç djoû la, on 
l' a spoté : I' alumwer. Mins i 
n' ès vout nén djoquer insi, 
eyet i vout dvinu ene 
ledjinde du spôrt.  
Mins rvinans a Berlin, on 
s' dimandeut si… Bawaite, 
pou l' ome el pus rapide du 
monde, ça a stî ene 
formalité. Pou l' cint metes, 
c' esteut 9 sugondes eyet 58 
cintinmes. Pou l' deus cint 
metes, il a fini e 19 
sugondes eyet 19 cintinmes. 
- Il est trop foirt, vos di-dj' !  
Des mwaijès linwes pålnut 
ddja d' dopigne. Saquantès 
samwinnes di dvant, cénq 
djins avént co stî controlés 
pôzitifs. Mins i n' fåt nén vir 
ces droukes la pattavå tout. 
Pou l' pitite istwere, Usain 
Bolt n' a nén rçû qui des 
fleurs eyet des medayes. El 
Veye di Berlin a tnu a rinde 
bon dvwer a Bolt e lyi 

ofrixhant in bouket du leu 
fameus meur. L' ôte 
croeyeut qu' i l' daleut mete 
come souvnance dins s'-n 
apårtumint. Bawaite ! i fjheut 
4,3 metes cåré eyet pezer 
2,7 tones ! On lyi va evoyî 
pa batea ! 
Pou shure, l' ome di 
Kingston a vnu couru pou 
l' dierinne mantche d' el 
« Golden League » a 
Brussele. Les adjinçneus 
avént arindjî ene nouve 
pisse e cawoutchou naturel 
avou des trôs d' dins pou 
leyî passer d' l' air pa dzou. 
Ene téle pisse permeteut 
d' daler pus rade. Eyet 
dvinez quî çqui l' a vnu 
strimer ?  
- Bén etindu, is ont fwait vnu 
Usain Bolt, l' ome qui 
dmande in catchet di 
200.000 uros pa metingue. 

 
Eyet el ci du Heizel, i l' a 
fwait, mins djusse couru 
l' deus cint metes. Eyet il a 
batu l' ercôrd du ståde, vî di 
32 ans ! 
On s' dimande eyu çqu' i 
s' djocrè. Ès popularité est 
teribe, mins il arive a dmorer 
simpe. Fåt dire qui c' est insi 
dispu l' ådje di 15 ans. 
L' ome marquêyrè a jamwais 
l' istwere du spôrt. Dji ndè su 
seur ! 
Jean Goffart, e moes d’ 
nôvimbe 2009 

L 

Bindes d' imådjes : il a bouté avou les pus grands spiroutîs walons 

Djozé, Morris & Lucky Luke 
on responda da José Schoovaerts 

Li Rantoele (L.R.) : Èm 
voloz bén cåzer do novea 
fime so Lucky Luke, ô, 
Djozé ? 
Djozewal : Bondjoû a vos 
eto. Achidoz vos. Ene djate 
di cafè, ene gote ?  
Vos tcheyoz bén, dji vén 
djusse di rwaitî « Daisy 
Town » on vî fime d' imådjes 
da Belvision. Do tins ki 
l' Lucky Luke rôléve co ses 
cigaretes, saetchî dsu a 
rlaye et shofler l' foumire… I 
m' shonne ki c' est sol difén 
des anêyes swessante k' il a 
comincî di s' continter 
d' hagnî dsu on fistou 
d' yebe. C' esteut po esse 
bén veyou sol martchî 
amerikin. Mins les 
Amerloches ni lyi ont nén 
disrôlé ene rodje carpete po 
ça. 
L.R. : Djustumint, po çki est 
do fime… 
Djozewal : Vos rindoz vs 
conte ki c' est eviè 
céncwante-set ki dj' a 
rescontré Morris po l' prumî 
côp ! Come li tins passe… Si 
feme, ki s' tchete Princesse 
vineut d' awè des djonnes, 
m' end aveut prometou onk. 
L' anoyeus c' est ki l' moman 
s' a fwait spotchî pa ene oto. 
Li djonnete wårdêye et 
prometowe a rprins s' plaece 
e tchena et mi dj' a lomé 
Prince mu prumî tchén, on 
bén bråve bierdjî. 
L.R. :  Interessant … Dijhoz, 
et l' coboy Lucky Luke ? 
Djozewal : Dipus d' dijh ans 
ki dj' a bouté avou l' ome… 
L.R. : - A fé des imådjes 
avou lu ? 

Djozewal : A lyi vinde ses 
imådjes dins les ôtes payis 
come li Holande, l' Espagne, 
li Portugal, li Braezi, li 
France, evnd. Lyi 
ramoenner des cwårs bén 
xhiltants, muchîs dins mes 
potches. Et-z esse ripayî pa 
on fayé vere di cola…  
Po çk' est des dessins, 
nonna. Mins ça n' a manké 
d' wai d' tchoi. Minme ki… 
Tinoz voci çki dmeure d' on 
pordjet… Ene rulike. Waitîz 
di n' nén blefer dsu.3  
Ça n' a nén stî pus lon. 
Morris a dmoré aroké avou 
s' disseulé coboy et lyi 
adjonde les Dalton. 
Damaedje por mi. Loukîz 
portant come elle esteut 
boune, mi-n idêye… Si ça 
vos dit, vos les poloz stitchî 
dins vosse gazete. 
L.R. : Pinsez ki ça è våt 
l' plaece ?  
Dozewal : Vs estoz si 
binamé ! Vos les ploz awè e 
coleurs. 
L.R. : Ci n' est nén l' tot 
d' ça. El fime ? Kè diss ? 
Djozewal : Bén seur, bén 
seur… Vos savoz ki Morris a 
bouté avou Goscinny k' il 
aveut rescontré ås Estats 
Unis. Adon, mi, endon… 
Cweki, avou l' René, savîz 
k' dj' a manké d' lancî on 
periodike come li « MAD » ? 
I dveut-z esse li « redac-
tchîf ». Tot esteut arindjî 
avou l' Amerikin Harvey 
Kurtzman. Li gazete, 
batijheye « Interdit », n' a 
nén stî pus lon ki l' makete 
                                                 
3 Loukîz l' BD des pådjes 
divintrinnes 

do limero « 0 ». Cwand on 
pinse ki, dins les copleus, 
nos avént des djins come 
Franquin, Peyo, Roba, 
Tillieux, Will…  
Ké bon tins k' c' esteut, 
adon ! Les idêyes ni 
manként nén. Les mastokes, 
siya. Et dji n' a nén volu 
baguer a Paris, come Djôr 
Dargaud m' î priyive. Dji 
n' voleut rén fé « disconte » 
Dupuis. Dj' a stî biesse. Zels, 
i n' ont nén waitî a deus côps 
po tot vinde. Mins ça, c' est 
ene ôte istwere ! 
L.R. : Tot ça est bén bea, 
mins l' fime ki vént d' rexhe, 
k' est tot novea, ki n' est nén 
e dessins ki bodjnut, k' est 
avou des bén vicantès djins 
et Djan Dujardin, l' ome k' a 
djouwé « Brice de Nice » et 
« OSS 117 », mi shonne-t i, 
cwè ndè djhoz ? 
Djozewal : Vos vos ploz 
continter d' riwaitî l' binde 
d' enondaedje. C' est les 
meyeus bokets do fime ki, 
por mi, pout esse rovyî come 
li ci di dvant, avou l' Terence 
Hill. Voloz passer ene boune 
shijhe ? Rilijhoz don les 10 
prumîs alboms da Lucky 
Luke.  
L.R. : C' est tot çki vos avoz 
a nos è dire ? 
Djozewal : Way. Oyi, ene 
dierinne : savîz bén kel 
Morris n' esteut nén Walon ? 
Putete k' a l' astcheyance, 
vos pôrîz dmander k' ene 
sakî d' Lidje våye cweri des 
noveles å Françwès 
Walthery. Tins k' i vike co, 
lu !  

a shuve eto (dijhans todi kécfeye) 



Li Rantoele gazete 
l° 52 (Ivier 2009-2010) 

13 

Viyès usteyes 

Li fonne boutoe 
u fotche boutrece, infin.

' est ene pitite fonne 
(fotche) ås deus dints, 

ene miete especiåle, po les 
abateus d' åbes di dvinltins. 
Elle est fwaite d' ene grosse 
lådje emantcheure, (po-z î 
stitchî ene pietche, ene 
cwatrinne di metes longue) 
et di deus ptits courts sipès 
dints, ki s' vont aler piker 
dins l' åbe a-z aflaxhî. 

 
Rivnans on pô ås rujhes ki 
les bokions ont po-z abate 
ås åbes. 
Cwand on fote djus èn 
adjeyant-z åbe, 20 30 metes 
hôt et co hay, i n' a nén todi 
del plaece totåtoû po- aflaxhî 
cisse longueur la.  
Dins l' bwès, metans, vos 
avoz des åbes di tos les 
costés. Po bén fé, i fåreut ki 
vost åbe a-z abate tome dins 
ene trawêye. Ôtmint, si 
l' abatou si clintche so on 
vijhén, i dmeure adjoké, 
sapinse k' on n' dit. 
Et c' est tote ene afwaire pol 
disdjoker. I fåt rceper des 
longueurs al pate, avou 
l' risse ki l' tronce vos vegne 
coixhî l' vosse, di pate, 
cwand l' restant d' l' åbe va 
tchaire d' on gros mete 
djusse la astok. 

 
Ene hestrele adjokêye 

Foû do bwès, i gnè pout 
aveur ene måjhon, des fis 
electrikes, li corti do vijhén… 
Eto, li prumire ovraedje di 
l' abateu, cwand il a decidé 
la k' si åbe diveut aler, c' est 
di tchoezi li plaece k' i frè si 
prumire etaeye todi bén di 
scwere avou l' sinse ki l' åbe 
doet toumer.  
Asteure, si l' åbe clintche do 
contråve costé ? El fåt 
rdressî, sapinse k' on n' dit.  
Dinltins, on l' ridressive tot 
tchôcant des cougnets al 
pate. Asteure, on a ptchî 
d' aler emantchî on cåbe a 
set ût metes hôt et del 
saetchî avou on truy metou 
so on tracteur di boskiyon. 
Adon, po les faws (hesses) 
come so nosse foto, on 
n' eployrè nén sovint li fonne 
boutoe. Djusse si l' åbe ni 
clintche nén dtrop do mwais 
costé. 
Si on n' est nén trop seur 
k' ene poûsseye d' èn ome 
mierseu, ci serè assez, on 
pout cweri après ene djîsse 
[embase] po-z astoker li dzo 
del longue pîce, avou 
l' boutrece å dzeu, ki s' va 
aler stitchî dins l' åbe.  

 
Adon, on va, d' on ptit setch 
côp, fé verdjî li pietche. Li 
fonne, la ådzeu, va 
dischinde di 10 cintimete, et 
cwand l' pietche boutrece si 
va rtinkyî, l' åbe va bodjî 
deus troes cintimetes foû 
scwere. Çou k' est assez por 
lu si flaxhî djus. 

Po les sapéns 
Asteure, cwand on-z abate 
ås sapéns, li fotche boutrece 
est bén pus djinteye a-z 
eployî. Les sapéns sont 
plantés bén pus spès k' les 
faweas [hêtre] et, dabôrd, il 
ont crexhou bén droets. Si 
on mete a blanc (abate tos 
les bwès d' ene sapinire), i 
toumront tertos do minme 
costé. Gn a k' a tchôkî on ptit 
côp avou l' boutoe po les fé 
tchaire sol flaxhisse. 
Po n' nén aveur må s' dos, li 
boskiyon årè sogne di fletchi 
ses djnos, mete li pî do 
boutoe dins ses deus mwins 
croejhlêyes, et s' renairi tot 
wårdant l' eschene bén 
droete. 
Lucyin Mahin, tot rapinsant 
les rmarkes då Nesse 
Benwet dins s' ratournaedje 
d' on tchaptrê do roman 
"Vera". 

C 

Fiesse del tchanson e walon ey e picård 
' est l' veur ! Nén rovyî di 
disbatijhî l' ancyin Grand 

Pris del tchanson e walon, 
paski, di ces trevéns ci, ça 
s' picardijhe beazebén. 
Est ç' on rispitaedje do fime 
"Bénvnowe mon les Chtis", 
mins gn a todi dpus 
d' picårds so les tåvleas 
d' oneurs des bates 
"diyalectåles" el Walonreye.  
So les ståtigne-boks, ci côp 
cial, n aveut 8 bateus : 
Li binde "Wôr des rays" da 
Dominique Heymans, 
d' après l' Lovire, avou : 
"Ene brike dins l' viole" &  
"Marandire"  
Bernard Baumans, do payis 
picård, avou "L' escole des 
bos" et "Djan-Batisse" 
Alain Simonis, di Måmdey, 
avou "Pitit piele" & "Awè, 
çoula finixh todi" 
Li binde "Les droles di 
lodjeûs da  Jean-Pierre 

Vervier, di Hesta, avou "Li 
rôbaleu" eyet "Po 
l' rapåjhter" 

 
Mimile (Vincent Delire) di 
Couvén avou "Marie-
Jeanne" eyet "Nén ene 
åme".  
Li binde "Dietrich" di 
Tournai, avou "Gaviot" & "Si 
t' såreus". 

Li binde "Enwell", co todi do 
payis picård, avou "Ayu 
dalez, m' bele ?" eyet "Ene 
saké d' bieau" (ene sacwè 
d' bea).  
Dino Forlane, di Fårcene 
[Farciennes] avou "Taijhe tu 
ene miete " & "Prétins". 
Ki : Alin Simonis a dvou leyî 
ouve, clawé e s' lét på novea 
matchurea A-H1N1. 
Li prumî pris a stî rindou al 
binde "Dietrich".  
Li pris des rwaitants ala-st a 
"Wour des rays":  
Li pris des meyeusès 
paroles rivna a Bernard 
Baumans. 
Mimile a stî bistoké d' on pris 
d' consolåcion, come  li 
grope Enwell. 
Les Picårds årént i prins 
l' povwer ? 
André Gauditiaubois. 

************************************************************************** 
Nouves tecnolodjeyes 

Les noveles di Walotux, l’ éndjolreye e walon 
ispoy li moes d' setimbe, 
bråmint des noveatés 

ont rexhou gråce a nos 
ratourneus. Nos avans 
minme yeu l' plaijhi d' dire li 
bénvnowe a on novea 
tradujheu, Gaytan. I boute 
pol moumint sol lijheu 
d' medias « Videolan ». 
Moblin, on sistinme 
d' operance po les netbooks 
(ultra-axhlåves), rashiou so 
Linux eyet diswalpé pal 
societé Intel, a comincî a 
esse rimetou e walon. Ça 
n' est k' ene prumire modêye 
(Moblin 2.1, rexhou å moes 
d' octôbe) et i dmore co 
bråmint des afwaires e-n 
inglès mins ça va ddja foirt 
bén. On sårè bénrade 

atchter des éndjoles avou 
Moblin dedja astalé ddins, 
come on ndè trove avou 
Windows. Kécfeye k' on sårè 
tchoezi l' walon po 
l' eterface. 
OpenSUSE 11.2, li sistinme 
d' operance po les 
copiutreces pus classikes, a 
rexhou e moes d' nôvimbe. 
Nos ratourneus ont rmetou e 
walon pus del mitan do 
sistinme et bråmint des 
programes. On vs ofrirè ene 
vicante plake lazer dins 
l' limero del Rantoele ki vént 
pol sayî vos-minme. 
Firefox. Nos avans rprins 
l' ovraedje fwait pa Pablo pol 
Firefox modêye 2.0 et l' mete 

a djoû pol 3.5. On pacaedje 
XPI (ene rawete) est 
disponibe po walnijhî vosse 
betchteu waibe, ki vs soeyîz 
dins Windows, Mac ou 
Linux. Mins i nos fårè 
continouwer pol modêye 3.6 
ki vént. 
Les ptits programes po 
Windows di Djasti Palåvå di 
Djnape. Nosse soçon 
Francis a metou so Walotux 
ses ptits djeus eyet 
s' programe po-z aprinde 
l' éndjolreye ås 3 côps 20 del 
Bibioteke di Djnape. 
Po sawè comint, cwè et 
kesses, vizitez nosse waibe 
http://walotux.walon.org 
Djan Cayron 

C 

D 

Djambes avou lès scrîjeûs 

 C’èst l’ tite d’one èspôzicion qu’on-z-a t’nu è l’ Sègneûrîye d’Anhaîve è 
Djambes (Nameur) d’au 7 di sètimbe jusqu’au 31 d’octôbe 

’è-st-ossi l' tite d’on bia 
lîve di 168 paudjes qui 

r’prind dès bokèts daus 
cines èt daus cis qu’ont 
skèpî, ou qu’ont d’meuré è 
Djambes ou bin qu’ont scrît 
su Djambes (i-gn-a 30, tot 
compté, tot rabatu). C’èst 
l' Çante d’Arkéolojîye, d’Ârt 
èt d’Istwêre di Djambes qu’a 
ènondé ç' prodjèt la po lès 
cint-z-ans daus Rèlîs 
Namurwès. 
Li portèplume dès Rèlîs, 
nosse soçon Guy Delvaux, a 
stî nanchî è leû bibiotèque èt 
co ôte paut, di pus d’on-an 
èt d’méy, po p’lu présinter 
l’èspôzicion èt l' lîve. Po 
chaque dès scrîjeûs, one 
foto, si vicaîrîye su quate 
paroles, pwis onk ou 
saquants bokèts. Foû dès 
30, on trove dès noms pus 
conus : Alexandre Bodart, 
François Bovesse, Guy 
Brener, René Clinias, Lucien 
Maréchal, Ernest Montellier, 
Henri Rase, Félix Rousseau, 
Edouard Thirionet, Edmond 
Wartique, Paul Maréchal, 
Joseph Calozet. Au coron dè 
lîve, on-z-a r’mètu è francès 
tos lès tècses. 
Afîye lès bokèts causèt di 
Djambes, di sès djins èt 
d' sès mèstîs di d’dins 
l' timps : lès cotelîs (èt 
cotîyerèsses) [maraîchers], 
lès vêrîs, avou leûs tchants 
èt leûs fièsses. Po l' tècnike 
èt lès-ostèyes, i-gn-a Paul 
Maréchal, Lès Cotelîs, (pp. 
112-115) èt Joseph Calozet, 
Li Tchant dès vêrîs, (pp. 
117-119). Dins l' lîve, gn-a-t-i 
dès powétes qui scrîjèt 
come Jean Guillaume èt sès 
dissipes ? Dji n’è veu 

qu' deûs : René Clinias èt 
Alexandre Bodart. À 
r’mârquer ossi lès djins 
qu’ont bouté po l' tèyâte : 
Georges Jacques, Marc 
Dacos èt Jean Servais ; 
adon, Henri Rase èt Guy 
Brener qui boutèt co.  

 
Dj’a r’ssatchî foû dè lîve 
deûs bokèts po v' fé rîre. Po 
k’mincî, Max Defleur (1901-
1959), È rotant (pp. 38-40). 
L’auteûr rèscontère on vî 
plafoneû qui d’vise d’one 
drole di maniére di pèchî : 
Nos mettinn' one boune 
grosse tchitche (chique di 
toubac´ vêci) come amôrce 
don ! Li pèchon s' voreuv´ 
dissu èt mousseuv´ 
dirèctèmint à fond ! Nos 
rattindin’n è quand i 
r’monteuv´ aud’zeu po v’nu 
ratchi, nos l' makinn' avou 
one bwache ! Vola wai come 
nos fiyinn’.  
Asteûre, on bokèt da Albert 
Migeot qu’a stî Èchèvin è 
Djambes divant l' fûsion. Il î 
toûne à riséye deûs 
modèrnès scultures : Les 
quatre Fils Aymon da Olivier 
Strebelle (1953) (bronze 

avou dès sclats d' céramike 
didins) qui wîye su l' pont 
dès-Ârdènes èt l' monumint 
d' fiêr Explosion de la 
Culture (1958) da Félix 
Roulin qu’on-z-a stitchî adlé 
l' Maison de la Culture di 
Nameur. Cès deûs-afaîres la 
ont stî raminéyes di l' Expo 
58. Voci l' bokèt rimé da 
Albert Migeot : Tchapia ! 
Mossieû ! // Tot compte faît 
nosse Bayard èt sès aîrs di 
crapôd / A fwârt bèle 
aparince maugré s' panse 
émayée, / C’èst-st-on fwârt 
bia craya si vos l' waîti d’au 
wôt, / Mins… c’è-st-on tot 
vrai tchfau… d’i gn’a sacants 
anéyes / Mètu au r’vièrs d’lé 
l' pont qui zoubèle nosse 
bèle Moûse. / Li Namurwès 
n’î vwèt à côp sûr nin grand 
tchôse / Mins qu’è vloz, 
rians-è, mètu à pièsse vêla, / 
Po sûre l’idéye d’on 
maîsse… i faut bin qu’i 
d’meûre là… / Mins l' pus 
grâve n’èst nin dit : Astoc di 
nosse Grognon, / Su trwès 
pîds – ça tint mia – 
on' espèce di toûrchon, / 
Gros come on gros-oucha 
d’one tote fwârt vîye grosse 
bièsse, / Assaye di nos 
mostrer ç' qui n’a ni cu ni 
tièsse…. Come vos l' vèyoz, 
on-z-a aurdé l’ôrtografîye 
daus scrîjeûs. 
Rensègnemints : 
http://www.anhaive.be/index.
php?page=publications 081 / 
32 23 30. Pris : 20 €.  
Bernard Louis 

C 

Eco des lives e walon u sol walon 

Li walon do Condroz 
namurwès 

On gros spès live, l' ouve del 
veye da André Vellande , di 
Côrire [Côrêre, Courrière] 
avou 4 diferinnès sacwès : 
* on motî walon-francès; 
* des ratourneures avou èn 
indecse di tinmes, ey èn ôte 
indecse des mots ki rivnèt 
ddins; 
* des fåves di Lafontinne; 
* on motî francès-walon. 
Li stindêye ricovrowe på 
diccionairî esteut sol 
Principåté d' Lidje, mins 
djusse astok del conteye di 
Nameur; did la, li ritchesse 
do motlî. 

Li motî Embanner walon 
C' est on dico d' potche, 
adjinçné pa Yannick 
Bauthière, avou l' aidance da 
Lucyin Mahin (tchuze des 
mots walons) et Djan Cayron 
(prononçaedjes e-n Alfabet 
Fonetike Eternåcionå).  
I comprind ene miete dipus 
di 8000 mots ou rmetaedjes. 
Les mots sont les cias do 
lingaedje di tos les djoûs, et 
pol monde d' asteure.  
Gn a des "vîs" mots, bén 
cnoxhous dins les motîs; des 
côps minme sacwants vîs 
vîs mots [archaïsmes] a 
prinde el plaece di sacwants 

noûmots vinous do francès 
et ki n' fwaiynut nén foirt 
walons. Gn a eto des 
noûmots, oyous amon les 
walon-dvizants, ou léjhous 
sol Daegntoele. 
Li motî pout esse atchté 
amon tos les livrîs, kel polèt 
cmander a "Altera" (emile : 
info@altera.opya.be; 
telefone : 02 240 93 09) 
On livrî do Tchestea 
[Neufchâteau] end a vindou 
6 so ene samwinne, li dierin 
a on djonnea d' 17 ans, 
k' aveut di l' atrait pol walon. 

**********************************************************************
Amours walones 

C' est l' tite des troes noveas 
gros spès lives ki Jean-
Jacques Gaziaux vént di nos 
dner a lére. 
Kitaeyaedje sorlon les troes 
tapes del veye amoureuse 
(1) les prumirès sayes; (2) 
l' « atacans, mes efants !»; 
(3) li veye ezès manaedjes. 
Come les ôtes ovraedjes di 
l' oteur, li tcherpinte do live 
est e francès, po prezinter 
les temonaedjes e walon.  
Çou ki dj' a veyou sovint, 
c' est lever l' cote des 
crapådes. On fjheut ça avou 
des cenes k' i n a. Å pus 
sovint, t' arivéves e corant 
did padrî, et t' petéves å 

diale. Totshûte, ele rimetént 
leu mwin so leu cote, mins 
c' esteut trop tård. Mins to 
n' aveus rén veyou. T' åreus 
fwait ça padvant, t' aveus 
seur ene clatche e t' gueuye. 

Dji m' lome Meliye 
Li cawe di nosse tchet a bén 
vnou. Après troes ans 
d' couratreyes, li roman da 
Djan Goffart (imådjes da 
Jean Raes) a rexhou dins 
les livreyes. Mins ça a valou 
les poennes di ratinde, tant 
li cogne do live est 
plaijhante. 
C' est l' eplaideu burton 
Yoran Embanner k' a bén 
vlou publiyî l' ouve. 

Meliye, c' est ene vraiye 
"Gastone Libiestreye".  
Les bias-parints d' Emile fyît 
voltî du tchvå. 
In djoû ki dji trivierseu 
l' prôpièté avou m'-n ome èt 
mes bias-parints, is s' arètnut 
padvant in tchvå k' in djonne 
ome brouchteut. 
- Wétèz, dit-st èle bèle 
moman, come i dvize avou li 
è l' ernètiant ! 
- Dji m' dimande bén çu k' el 
biesse va lyi responde ! di-dj', 
mi. 
Dji lyeu-z aveu sintu les pîs, 
mins c' èst ène fråze ki dji 
n' åreu jamés dvu dire. 

Bate di dvizes so "Berdelaedjes" 

Aclever èn efant dins deus lingaedjes 
Djan : - Dj' inmreu bén 
conoxhe les esperyinces ki 
vs avoz d' aclever èn efant 
dins deus lingaedjes: li 
walon eyet l' francès.  
Est çki c' est åjhey ? Cwand 
fåt i ataker ? Comint fé po 
k' li mancî lingaedje ni soeye 
nén spotchî ? 
Lucyin : - Gn a deus u troes 
cayets a tuzer (1) a-t on a fé 
a 2 lingaedjes "come les 
ôtes"; (2) si les deus parints 
vont djåzer les 2 lingaedjes 
ubén onk onk, et l' ôte l' ôte; 
u bén seulmint onk des deus 
cåzrè les deus; (3) l' efant 
pôrè-t i ôre les deus 
lingaedjes foû di 
s' måjhone ? Aprume avou 
les ôtes efants, u des ôtes 
djins del famile ? (4) a ké 
livea di cnoxhance dins 
tchaeke lingadje vout on fé 
ariver l' efant ? 
Po çou ki rwaite el walon, gn 
a des waloneus k' ont sayî 
del cåzer a leus efants, mins 
l' apriyesse da onk n' est nén 
l' cene da l' ôte. 
Gaytan : - Gn a ene pareye 
a mi a l' ovraedje ki provént 
del bordjoezeye flaminde ki 
djåze co todi francès. Si 
famile dimeure a Termonde. 
Si mame est inglesse eyet 
s' pere flamind. E leu 
måjhon, tolmonde djåze 
francès ey on pô inglès, måy 
flamind. E scole ey ôte pårt, 
leye eyet si sour djåzént 
flamind. Ouy, ele dimeure 
dilé Lidje ey elle overe a 
Vervî. Ele djåze coranmint 
francès et flamind sins 
accint. Nouk ni pout dire si 
elle est flaminde, walone 
oubén brusselwesse. 
Lucyin : - L' idêye, pinse 
dju, po deus "grands" 

lingaedjes, c' est k' on les 
pout aprinde tos les deus al 
leccion, si on cmince foirt 
timpe.  
L' atuze di cmincî foirt timpe 
est vraiye po totes les 
sitouwåcions.  
Li diferince serè : a kéne 
såme voleur ariver, metans 
cwand l' efant årè 20 ans, si 
onk des deus lingaedjes est 
on "ptit lingaedje", u on cåzu 
moirt lingaedje come li 
walon.  
Come dit Pablo, i nos fåt 
purade waitî mon les Walès 
u les Irlandès, k' ont on foirt 
sipotchant "grand lingaedje", 
ki mon les Catalans u les 
Lussimbordjwès, ki n' sont 
nén dins ç' cas la. 
Gaytan : - Ki pinsez vs do 
burton avou les scoles 
Diwan. N a todi pus di 
djonnes k' aprindèt eyet 
djåzer li burton. Ouy, n a todi 
pus di djonnes parints k' ont 
stî al sicole Diwan, et ki 
transmetèt li burton a leus 
efants. C' est l' veur k' avou 
on spotchant lingaedje, ci 
n' est nén åjhey. Loukîz 
l' egzimpe di nos cuzéns 
kebecwès. C' est cåzu ene 
lûte di tos les djoûs. 
Lucyin : - Oyi, des scoles e 
walon, ci sereut pår li foete. 
Mins ci n' est nén co po 
dmwin el Walonreye. 
Adon, les kesses k' on voet 
s' apwinter, cwand on vout 
sayî d' djåzer walon a ses 
efants : (1) est çki les ôtes 
djins del parintêye seront 
d' acoird ? (2) s' end a ki 
sont disconte, i diront seur ki 
ça va espaitchî les efants di 
bén saveur li francès. Est 
ç' li vraiy ? Cwè responde ? 
(3) est çki ça sievrè a ene 

sacwè a l' efant, kécfeye a 
ôte tchoi ki l' kinoxhance do 
walon lu-minme ? 
Yanik : - On parint da mi a 
maryî ene Rouminne. Il ont 
on ptit valet. Mi parint lyi 
cåze e francès, si feme lyi 
cåze e roumin. Li valet pout 
cåzer dins les deus 
lingaedjes. Ca va tot seu. 
Dj' a sayî d' cåzer e walon a 
mi feye. Dji n' l' a nén todi 
fwait. Asteure, ele mi dit 
k' ele ni comprind nén et ele 
vout ki dji lyi cåze e francès. 
Disk'å djoû ki dj' end årè 
m' sô et ki dji n' cåzrè pus ki 
l' walon e l' måjhone. Li 
rujhe, c' est ki m' feme ni 
cåze nén l' walon, tot djusse 
si ele li comprind... 
Lucyin : - La ddja ene des 
eguegnes ki nos pind å nez. 
Lacobén ki mi, dj' a cmincî 
avou mes efants foirt timpe. 
Ey adon, dj' a les pinses ki 
ça lzî shonne "normå" ki 
dj' elzî djåze, et minme lezî 
evoyî des SMS e walon. Dji 
n' a måy yeu di rclamaedje. 
Mins cwand i n' comprindèt 
nén, u po des "laids 
messaedjes", dji 
n' m' eclawe nén : dji rpasse 
a l' ôte lingaedje.  
Asteme ! Fåt k' l' efant 
acceptaxhe l' atôtchance e 
walon, ôtmint, c' est bernike.  
Çou k' i fåt sayî d' aveur, del 
pårt di s' mwetî, c' est k' ele 
soeye neute eneviè li 
scolaedje do walon. Si elle 
est disconte, c' est fotou 
d' avance.  
Po saveur l' idêye di des 
ôtès djins, rilijhoz li live "Ké 
walon po dmwin" pp 318-
329. 

Toponimeye 
Sacwants plakes di rowes di Roumzêye

vou m' novea mestî (dji 
boute avou ene soce ki 

sortraite po Belgacom), dji 
rôbale li Walonreye foû, 
aprume li payis d' Lidje. 
Dj' a-st insi l' ocåzion di vey 
k' i n a tocosté des nos 
d' plaeces e walon riprins 
come plakes di rowes. 

Metans a Roumzêye :  
* clôs des clawtîs 
* rowe del håjhlete, (F. ''rue 
Hahelette'') 
* rowe di Wixhou 
* rowe do Tidje (F. ''rue du 
tige'') 
* Cron wé (F. ''Cronwez'') 

* Bierdjihåye (F. ''Berger-
haye'') 
* al nouve håye (F. ''neuve 
haye'') 
* rowe di l' aite (F. ''rue de 
l'aîte''). 

Pablo Sarachaga 

Fåves 
Fåt nén s' brouyî d' adresse ! 

ou fiesti leu 20 ans d' mariâdje, ene coupe decide di prinde sacwants djoûs d' condjî et di 
daler la eyu çk' il ont passé leu voyâdje di noces. 

Mins e dierin moumint, el feme èn sait awè s' djudi. I decidnut ki l' ome pudrè toulminme 
l' avion l' djudi pou tout aprester eyet ki l' feme arivrè l' vénrdi.  
Cwand i rtrove el tchambe, l’ome voet ki tot est come divant såf k' i n a-st èn ordinateur. I ndè 
profite pou evoyî on mot a s' feme, mins i s' brouye dins l' adresse. 
C' est insi k' a Perpignan, gn a ene ôte comere ki rintere di l' etermint di s'-n ome, et ki va vir 
si ele n' a pont d' messâdje del famile oubén des conoxhances. Après ene dimeye eure, nel 
voeyant nén rvini, ès fi va vir dins l' buro eyet trouve si mame tcheute fwebe al tere.  
So l' waitroûle [écran], i lît :  
« Èm cher keur, vos dalez esse saizeye d' awè d' mes nouveles asteure, mins il ont metou 
des ordinateurs et on pout evoyî on messâdje a les cis k' on voet voltî. Dji vén d' ariver et 
dj' a bén rwaitî ki tout esteut presse pou cwand vos arivroz, dimwin vénrdi. Dj' a håsse di vos 
rvir et dj' espere ki vo voyâdje serè ostant agreyåbe ki l' minne. »  
P.S. èn purdoz nén dtrop d' abiymints, i fwait ene tcholeur d' infier, droci !  

Christine Tombeur 
***************************************** 

C' est po çoula k' nos estans fir d' esse Walons 
n djonne Flamind si va maryî. Ça fwait ki s' pa lyi fwait li lçon : 
- Ni rovyîz nén ki vs estoz Flamind, m' fi. Dabôrd, cwand vos interroz a l' eglijhe, passez 
vos l' prumî, cénk metes divant les djins, ca on Flamind, i passe todi dvant ls ôtes.  

Après les noices, vos poitroz vosse feme disk' a vosse tchambe dins vos bresses, ca on 
Flamind, il est foirt come on tigue !  
Adon-pwis, vos vos dismousroz, et dmorer fén miernou dvant leye, ca on Flamind, c' est bea 
a rwaitî. 
Pu adon, fijhoz çou k' i vos dmeure a fé…" 
Li londmwin, li djonnea vént dire cwè å pere :  
Dj' a tot fwait come vos m' avîz dit d' fé, savoz, pa. Dj' a moussî a l' eglijhe li prumî, dj' a 
poirté l' feme disk' a sol lét dins mes bresses; dji m' a disboté et dmorer stampé divant leye, 
nou come on vier. 
Et pu adon ? k' i dmande li popa. 
- Après, dji m' a fotou ene toutche, ca on bon Flamind, ça n' a dandjî d' nolu ! 

Pire Otdjåke 

